‘Sbardun i’r Meddwl’ gan Siôn Meredith.


Meddwl am.....yr Eglwys Noeth.

Tybed ydych chi’n cerdded o gwmpas y tŷ ambell waith yn hollol noeth, yn borcyn? Wel, cyn i’m dychymyg gael y gorau arna i, gadewch i mi rannu stori efo chi o lyfr gan y mudiad Gweini. Mae Gweini yn gwasanaethu’r sector wirfoddol Gristnogol yng Nghymru. Mae teitl y llyfr yn cyfuno dau air annisgwyl – the Naked Church – yr Eglwys Noeth.

Yn ystod y 1960au, ffrwydrodd llosgfynydd ar ynys bellennig Tristan da Cunha yn y Môr Iwerydd, gan ei gwneud yn amhosibl i neb fyw yno. Aeth y Llynges Brydeinig i achub nifer o’r ynyswyr a dod â nhw nôl i Brydain. 

Doedd trigolion yr ynys ddim wedi cael fawr o gysylltiad â’r byd go iawn ers Oes Fictoria. Roedden nhw wedi eu hynysu gymaint nes bod eu bod yn dal i siarad efo acen cocni o Oes Fictoria,  ac roedd rhai o’r merched yn gwisgo ffrogiau hir at eu traed. 

Dychmygwch y braw gawson nhw wrth ddod yn ôl i’w mamwlad ym Mhrydain – i ganol y ceir cyflym, sgertiau mini, Beatle mania a byd a oedd wedi newid yn llwyr. 

Cymaint oedd y sioc ddiwylliannol, mi benderfynodd nifer ohonyn nhw logi cychod a dychwelyd i Tristan. Roedd yn well ganddyn nhw ddychwelyd i’w hadfeilion ar yr ynys na wynebu’r her o fyw mewn byd oedd mor anghyfarwydd. 

Ond be sy a wnelo hyn ag Eglwysi Noeth?
Mae eglwysi heddiw yn wynebu’r un her â thrigolion Tristan. Beth wnawn nhw? Gwisgo amdanynt y byd saff cyfarwydd, cyfforddus, yn y traddodiad a gawson nhw gan eu cyndeidiau, tra bod y byd mawr o’u cwmpas yn mynd yn fwy a mwy estron neu wynebu’r her o ymwneud â gwewyr a gorfoledd y byd modern a dysgu gweithio a gwasanaethu mewn diwylliant newydd a byd gwahanol.  Gwneud eu hunain yn noeth, os mynnwch chi. 

Be fyddech chi’n chwilio amdano mewn eglwys? Ai encilio o’r byd, ynteu eich helpu i fyw yn y byd? Rhaid cadw’r cydbwysedd rhwng byw yn y byd ac eto ymddwyn a byw’n wahanol i’r byd,

Os ydy'r byd yn eich casáu chi, cofiwch bob amser ei fod wedi fy nghasáu i gyntaf. Tasech chi'n perthyn i'r byd, byddai'r byd yn eich caru chi. Ond dych chi ddim yn perthyn i'r byd, achos dw i wedi eich dewis chi allan o'r byd, felly mae'r byd yn eich casáu chi.                (Ioan 15:18-19)

Y math o grefydd mae Duw y Tad yn ei ystyried yn bur ac yn ddilys ydy’r grefydd sy’n gofalu am blant amddifad a gwragedd gweddwon sy'n dioddef, ac sy’n gwrthod dylanwad y byd. (Iago 1:27)
Yr Eglwys Noeth -rhywbeth bach i chi gnoi cil drosto. 

